
Enformaziuns y Comunicaziuns

La Carsëma è tlò por tó jö. Mo nia tó jö punza, mo tó jö tal 
će: mëter en discusciun ći che i àn dagnora fat o ći che i 
sun aüsês da fà, desgorje preiudizi, purifiché nüsc ponsiers. 
Proé da vire tla mosöra de Chël Bel Dio.
Che co tol jö a cösta manîra, tol sö: al tol sö plü ligrëza por 
la vita, plü vijinanza y umanité tai confrunć dles porsones, y 
sont deplü che Chël Bel Dio ti è dlungia!

La parora dal Signur
è sonziera, te döt
ći ch’al fej èl da
avëi confidonza.

Al à ienn dërt y
iustizia, dla
tlemënza dal Signur 
è plëna la tera.

Nosta anima à
motü tal Signur
döta söa speranza,
al è por nos
aiüt y scudo
da se defëne. (Salm dal dé)

Dal Vangelo dô San Matio, 17, 1 - 9
3T’en iade èl aparì Mosè y Elìa dan da d’ëi 
y ai baiâ con Gejù. 4Enlò ti à Pire dit: Al 
è bun ch’i sun atlò. Sce t’ôs, fajarài sö tlò 
trëi tëndes, öna por tè, öna por Mosè y öna 
por Elìa. 5Ćiamò dertan ch’al baiâ, èl sté en 
nio lominus co i à corì con söa ombria. Y 
fora dal nio à scraié na usc: Cösc è mio Fi 
bunorü, te chël ch’i à ciafé plajëi; ascutédele! 
Parora dal Signur. - Lalt a té, Gejù Crist!

Cösc è mio Fì bunorü, te chël ch’i à ciafé plajëi. Ascutédele!

Oste sëi desche Chël Bel Dio t’azica?: En sabeda ai 29 de merz vëgnel motü da jì 
a Porsenù la ”Festa dla vocaziun”, sot al titul ”Oste sëi desche Chël Bel Dio t’azica?” 
Le dômisdé mët man ales 14:00. I partezipanć s’encunta tal Seminar, olache an fajarà 
empröma na vijita fora por la ćiasa. Dedô vara ennant con na spazierada tal convont de 
Neustift, olache al gnarà dé de vigne sort de impulsc. Al ne manćia nia la picia marëna 
deboriada, y ales 17:00 vëgnel slüt jö le dômisdé con i Espi tla bela dlijia da Neustift.

Preparaziun al Bato: En sabeda ai 29 de merz dales 15 ales 17 vëgnel tignì sön Badia, tla 
Ćiasa J.B. Runcher, la Preparaziun al Bato con Erich Frenademetz. Enviês è düć i geniturs 
co à en picio möt da baćé, pêrs co aspeta, tòć y totes de nosta Unité Pastorala Val Badia. 
Por s’anunzié y s’enformé, telefoné a Lucia al 0471/849372.

Oraziun: En vëndres ai 21 de merz ales 8 da sëra èl sö Oies na meditaziun de Taizé. Te 
cösta ora gnaràl perié, medité y ćianté en forma de Taizé. Enviês è düć canć.

Referat: Le Consëi de Cöra d’La Val enviëia dër bel a en referat con siur Sepl Granruaz, 
dal titul ”Ćiodi baia pa Gejù tan ienn de scioldi?” Al vën tignì en dédemesaledema ai 26 
de merz ales 20:00, te salf dles manifestaziuns sö La Val.

Musiga: La Musiga d’Al Plan enviëia düć canć a na serada d’enformaziun por jogn y 
manco jogn co oress mëter man da soné en stromont. An s’encunta en vëndres ai 21 de 
merz ales 19:30, te local dla musiga.

Dotur: Le dotur Edo Agreiter lascia alessëi che al sarà demez ai 20 y 21 de merz. Empede 
ël saràl a desposiziun la doturia Margarete Mahlknecht, co è da ciafé al numer de telefonn 
349/0667034.

Chidlada: Le Zënter Families Mareo enviëia ala ”Chidlada dles Families”, en sabeda ai 
29 de merz ales 4 dômisdé, tla chidlara da Runcac. Les scuadres è motüdes adöm dales 
families con almanco trëi partezipanć o deplü. I partezipanć mëss avëi almanco 8 agn. 
Le cost è de 5,00€ a porsona. Enformaziuns  y prenotaziuns pa Luca Kastlunger al nr.  
338/6690440.

Curs: Le Zënter Families Mareo enviëia da gnì a proé fora la ”Metamorphische Methode” 
aladô de Gaston St. Pierre. Al vën fat en curs de trëi sëres, ai 26 de merz, ai 2 y ai 9 d’aorì, 
dales 19:00 ales 22:00, te salf dla scora mesana d’Al Plan. Le curs costa 80,00€ por i iscrić 
al ZFM, 90,00€ por i atri. Enformaziuns ciafun al 348/7061647.



AODANZES: Döt le bun, sanité y benedisciun a
Klara Beikircher *17.03.1928 - Anna Maria Clara *21.03.1934

y a düć chi co à santennom y complësc i agn cöst’edema.


